
vátryggingafélagið X v/ slysatryggingar ökumanns bifreiðar.

Ágreiningur um bótaskyldu vegna umferðaróhapps þann 18.2.2007.

Gögn.
79. Málskot, móttekið 15.4.2011, ásamt fylgigögnum.
80. Bréf X, dags 9.5.2011.

Málsatvik.
M var ökumaður bifreiðarinnar A, er henni var ekið út af Norðurlandsvegi í Norðurárdal
í Skagafirði.  Er lögregla var á leið á vettvang var hún stöðvuð af farþega sem hafði verið 
í A.  Kvað farþeginn M vera farna af vettvangi og engin slys hefðu orðið á fólki og A 
væri óskemmd.  Lögregla fór á vettvang.  Í lögregluskýrslu er aðstæðum lýst þannig að 
krapaslabb hafi verið á veginum og virtist sem M hafi misst stjórn á A í slabbinu.  Benti 
allt til þess að A hefði farið rólega út á grasflöt utan vegar án nokkurrar fyrirstöðu og 
virtist A vera óskemmd, en ekki hafi verið unnt að aka henni upp á veginn sökum hálku 
og snjóslabbs.

M leitaði á slysa- og bráðadeild Landspítalans 2.3.2007 vegna einkenna sem hún kvað 
vera af völdum slyssins.  Kvað hún A hafa runnið um 20 m niður brekku.  Hafi A 
hossast mikið yfir ójöfnur og sé hún ónýt.  Tveimur til þremur dögum eftir slysið hafi 
hún farið að finna fyrir verkjum frá hálshrygg og síðan stífnað upp frá hálsi og alveg 
niður í mjóbak.  Hinn 9.3.2009 leitaði M til bæklunarlæknis.  Í læknisvottorði hans er haft 
eftir M að A hafi lent úti í skurði og hún hafi kastast til og fengið slink á háls og mest alla 
hryggsúluna.  Einkennum sem M kveðst búa við af völdum slyssins er svo nánar lýst í 
vottorðinu.  Í skýrslu um fyrra heilsufar M kemur fram að hún hlaut áverka á stoðkerfi í 
janúar 2000, m.a. á hnakka, sjalvöðva og hryggtinda C3-C7.

M hefur krafist bóta úr slysatryggingu ökumanns A hjá vátryggingafélaginu X.  X hefur 
hafnað bótaskyldu.

Álit.
M leitaði fyrst læknis 9.3.2009.  Lýsing hennar á atburðarrásinni er A fór út af veginum, 
eins og getið er í læknisvottorðum, samrýmist ekki þeim aðstæðum sem voru á 
vettvangi samkvæmt því sem greinir í lögregluskýrslu.  Einungis liggja fyrir gögn um 
eina læknisskoðun á slysa- og bráðadeild Landspítalans um 12 dögum eftir óhappið og 
svo skoðun hjá bæklunarlækni 9.3. og 20.10.2009.  Engar matsgerðir liggja fyrir.  Eins og 
málið liggur þykir ekki hafa verið sýnt fram á með nægilega skýrum hætti að þau 
sjúkdómseinkenni sem M kveðst búa við í dag megi rekja til umferðaróhappsins 
18.2.2007.  Verður því ekki talið að hún eigi rétt til bóta úr slysatryggingunni.

Niðurstaða.
M á ekki rétt á bótum úr slysatryggingu ökumanns bifreiðarinnar A hjá X.

Reykjavík,  24. maí 2011.

Rúnar Guðmundsson hdl.

Valgeir Pálsson hrl. Jón Magnússon hrl.


